
Sedmična  kolumna  visokog
predstavnika  za  BiH
Christiana  Schwarz-
Schillinga:  “Vrijeme  je  da
krenemo naprijed”
Sljedeće  sedmice,  ja  ću  u  Briselu  održati  sastanke  sa
predstavnicima  Evropske  unije  i  NATO-a,  i  obratiću  se
Evropskom  parlamentu.  Nakon  izbora  koji  su  se  održali  u
nedjelju, Bosna i Hercegovina stupa na novu političku scenu, i
ja u ovoj posjeti Briselu želim da osiguram da partneri ove
zemlje u EU i NATO-u ispravno shvate mogućnosti te scene. Ovi
sastanci možda nisu fascinantni, ali vas mogu uvjeriti na
osnovu  dugog  iskustva  u  politici  da  se  i  na  najmanje
uzbudljivim  sastancima  nekada  mogu  razmatrati  zanimljiva
pitanja sa najznačajnijim posljedicama.

Ja ću zastupati tezu da novi poredak političkih snaga u Bosni
i  Hercegovini  nije  protuevropski  i  protureformski.  Ja  ću
uvjeravati kreatore politike u EU i NATO-u da moraju držati
otvorena vrata za Bosnu i Hercegovinu. Ja ću uraditi svoj dio
– a političari koje ste vi izabrali sada moraju uraditi svoj
dio.

Pred  nama  je  mnogo  posla  koji  moramo  obaviti  prije  nego
prođemo  kroz  evropska  vrata;  stranke  to  shvataju;  građani
Bosne  i  Hercegovine  to  shvataju.  Ja  ću  sljedeće  sedmice
učiniti sve napore da osiguram da dužnosnici u Briselu shvate
da političari i ljudi u ovoj zemlji imaju volje i snage za
novi početak – i uspješan završetak – reformskog procesa koji
je zaustavljen sredinom ove godine. Ali, oni neće slušati samo
mene; oni će pratiti poteze dužnosnika u Bosni i Hercegovini.

Sve  stranke  su  izrazile  opredjeljenost  da  vode  Bosnu  i
Hercegovinu  dalje  putem  evro-atlantske  integracije.  One  to
sada moraju i istinski da urade.

Ja ću naglasiti Briselu da su izbori, koji su u nedjelju
provedeni na uredan i transparentan način, dalji dokaz da
Bosna  i  Hercegovina  postaje  funkcionalna  demokracija  i  da
njeni  građani  i  lideri  shvataju  da  ih  obavezuje  glasački
listić.

Moja poruka u Briselu će isto tako biti i da nove vlade i novi
parlamenti shvataju potrebu konstruktivnog djelovanja. Ali ako
želimo da ova poruka bude vjerodostojna, političari u BiH
moraju stvarno početi raditi ozbiljno.

Nije toliko važno ko će dobiti koje ministarstvo; puno je
važnije da to ministarstvo radi ono što treba da radi.

Jugoistočna Evropa ima svoje mjesto u Evropskoj uniji i NATO-
u. Ali svaka zemlja mora provesti potrebne reforme kako bi to
mjesto i zauzela. Budimo iskreni – do sada su se druge zemlje
pokazale vještijima u tome od Bosne i Hercegovine.

Jasno, neke reforme moraju sačekati konstituiranje parlamenata
i formiranje vlada. Ali ne možemo si priuštiti odgađanja osim
onih koja su apsolutno neophodna. Evropa i NATO neće imati
strpljenja  –  a  ni  građani  Bosne  i  Hercegovine  neće  imati
strpljenja – ukoliko novoizabrani političari budu oklijevali i
okolišali.

Reforma policije je jedna oblast gdje je moguće brzo postići
napredak, kroz Direkciju za restrukturiranje policije. EU je
jasno stavila do znanja da očekuje od Direkcije da ubrza svoj
rad. Dakle evo jedne reforme gdje političari mogu pokazati da
su ozbiljni kada je riječ o ulasku u Evropu – apelujem na njih
da stvore uslove u kojima će stučnjacima iz ove oblasti biti
omogućeno da predoče usaglašen izvještaj.

Drago  mi  je  što  čujem  da  stranački  lideri  već  pričaju  o



važnosti ustavne reforme i potrebi da sarađuju kako bi se
utvrdile  zajedničke  polazne  tačke  za  dalji  rad  na  ovom
pitanju. Oni će se što prije morati dogovoriti da naprave prvi
korak na ovom putu.

Ja  sam  optimista  i  već  na  svim  stranama  osjećam  određenu
spremnost da se naprave pozitivni koraci. Političari mogu biti
u  iskušenju  da  se  vrate  uobičajenoj  politici,  ali  nije
nerazumno nadati se da će povjerenje koje su prošle sedmice
birači iskazali izašavši na izbore ponukati lidere ove zemlje
da opravdaju povjerenje biračkog tijela – i da krenu naprijed
umjesto u stranu ili unazad ili pak da se ne maknu s mjesta.

 

Christian Schwarz-Schilling je visoki predstavnik međunarodne
zajednice i specijalni predstavnik Evropske unije u Bosni i
Hercegovini.


